Kerke: Die syfers mislei

Kommentaar & Ontleding, Neels Jackson (Beeld 18 November 2010):

Die NG Kerk het minder meelewendes, maar is gesonder as in ander tye. So, die Afrikaanse kerke is besig om dood te bloei? Dis in elk geval hoe dit uit die syfers lyk. Maar daar is ook min dinge wat so misleidend kan wees as statistieke. En in dié geval dink ek die prentjie lyk heel anders.  Kom ons kyk net na die NG Kerk.  Baie van die tendense geld ook ander Afrikaanse kerke.

In 1980 het die NG Kerk sowat 1,4 miljoen lidmate gehad. Deesdae is dit dalk 1,1 miljoen.  Die dalende tendens kom al lank aan en die verduideliking wat ek oor jare gehoor het van mense wat met die syfers werk, is dat dit grootliks verklaar kan word aan die hand van die dalende geboortesyfer onder Afrikaners. Kortom, die NG Kerk se lidmaattal daal omdat sy mense vinniger doodgaan as wat nuwes gebore word. 

Voeg daarby die stroom emigrante en statisties kan die daling ten volle verklaar word.  Wat dan van die talle mense wat die kerk verlaat, hetsy of hulle na charismatiese kerke stroom of omdat hulle die Christendom totaal vaarwel toeroep?  Vir my lyk dit of daardie tendens glad nie deur die syfers weerspieël word nie – bloot omdat sulke mense selde kennis gee dat hulle loop.  In die amptelike boeke is daar dus baie name van mense wat lank nie meer in die kerk is nie.  Dit laat natuurlik vrae ontstaan oor die gehalte van die amptelike syfers, maar dis niks nuuts nie.

Agterna beskou, dink ek glad nie die 1,4 miljoen lidmate van 1980 was ’n getroue weerspieëling van wat regtig aan die gang was nie. ’n Mens moet onthou dat die NG Kerk toe nie net kerk was nie. Dit was ook kultuurinstelling en politieke magsblok.  Daar was toe vir mense baie redes om lidmate te wees, redes wat niks met geloof te doen gehad het nie. Dink maar net hoe belangrik dit was om ’n getuigskrif van jou dominee te hê as jy aansoek gedoen het om werk.

In die vroeë 1990’s, toe die eerste Kerkspieëlpeiling in die NG Kerk gedoen is, het dit geblyk dat slegs sowat 30% van lidmate op enige gegewe Sondag die oggenddiens bywoon. Dit was natuurlik nie elke Sondag presies dieselfde 30% nie, maar dit was reeds ’n aanduiding dat baie van die name wat in die boeke was en in die amptelike syfers weerspieël is, glad nie meelewende lidmate was nie. Sedertdien het die bywoning van oggenddienste effens verbeter, maar dis steeds net omtrent ’n derde van lidmate wat Sondagoggend in die kerk is.

Destyds sou mense erg verkwalik gewees het as hulle die kerk die rug toegekeer het. Vandag het dit maklik geword en klink die stemme van uitgesproke ateïste al hoe harder.  Dat sulke mense, wie se hart in elk geval nooit in die kerk was nie, nou loop, is nie ’n verlies vir die kerk nie. Inteendeel. Dit maak die werklikheid duideliker.  Ook oor lidmate wat oorgaan na ander kerke word daar vandag baie anders gedink. 

Destyds sou NG dominees baie moeite gedoen het om lidmate te oorreed om te bly. Charismatiese kerke was die vyand.  Deesdae word sulke kerke as bondgenote vir die evangelie gesien. Ek het al baie dominees gehoor wat lidmate wat na ander kerke wil oorgaan net die beste toewens. As dít is wat goed is vir hul geloof, dan moet hulle gaan, is die gevoel. Dit word nie as ’n verlies beskou nie, want talle dominees dink nie meer in die eerste plek aan denominasie nie, maar aan die koninkryk van God.  En meermale kom sulke mense in elk geval ná ’n tyd terug.  

Met dit alles gesê, hoe moet ’n mensoor die lidmaattal dink?  Ek vermoed die getal meelewende lidmate van die NG Kerk kan nou minder as ’n halfmiljoen wees.  Maar vir my lyk dit of daar onder hulle ’n baie duideliker evangeliese fokus as destyds is. En met ’n kleiner, meer toegewyde lidmaatkorps lyk die NG Kerk vir my nou baie gesonder as toe die lidmaattal op 1,4?miljoen gestaan het.

